
Nafarroako Alderdi Sozialista talde parlamentarioko eledun Ramón Alzórriz Goñik, Legebiltzarreko Erregelamenduan ezarritakoaren babesean, honako mozio hau aurkezten du, Osoko Bilkuran eztabaidatzeko: Nafarroako Gobernua premiatzen da akordio instituzionala bila dezan, giza eskubideak blindatzeko eta gorrotozko diskurtsoei aurre egiteko. 
Jarraipena eginen duen batzordea: Lehendakaritza eta Berdintasuna. 
Zioen azalpena
Nafarroa erreferentziazko gizartea da berdintasun-politiketan, LGTBI kolektiboaren eskubideak eta askatasunak konkistatu eta defendatzeko politiketan, arrazakeriaren eta xenofobiaren aurkako borrokan eta gutxiengoen eta kolektibo ahulen babesean. 
Hala ere, Europako, autonomia-erkidegoetako eta tokiko administrazio jakin batzuek hedatutako politikek moteldu eta larriki mehatxatu dute eskubideen lorpenen etengabeko aurrerapenean egindako ibilbidea, bereziki 2023ko maiatzean zenbait gobernutan izandako aldaketen ondoren. Ez da kasualitatea erakunde publikoetan ultraeskuina sartu zenetik gorroto-diskurtsoak hedatu izana, eta, horren ondorioz, kolektibo jakin batzuen aurkako delituak eta erasoak ugaritu egin dira. 
Gorroto-diskurtso eta -delituek asmo diskriminatzailea dute, eta zaurgarritasun-egoera dela-eta babes berezia behar duten kolektiboetako pertsonen aurka egiten dira. Izan ere, zenbait kolektibori eta gutxiengori zuzendutako gorroto-diskurtsoak ugaritzea, hau da, LGTBI kolektiboari, migratzaileei eta estigma eta diskriminazioa pairatzen duten beste komunitate batzuei zuzendutako gorroto-diskurtsoak ugaritzea, mehatxu larria da gure gizarteko bizikidetza baketsuarentzat eta giza eskubideentzat. Diskurtso horiek, bereizketa sortzeaz eta diskriminazioa sustatzeaz gain, indarkeria fisiko eta emozionaleko ekintzak ere eragin ditzakete. 
Gorroto-diskurtso horiek gure bizikidetza pozoitzen dute, eta gizarte hobea eta kohesionatuagoa eraikitzeko dugun gaitasuna suntsitzen dute. Horrek interpelatzen gaitu bidegabekeriaren aurka axolagabekeriarik ez izatera eta giza eskubideei eta aniztasunari erasotzen dietenen aurka erabakitasunez jardutera, irmo izatera tratu-berdintasunerako eta diskriminaziorik ez izateko eskubidea defendatzean, eta Nafarroako Foru Komunitatean bizi diren pertsona guztien berdintasun erreal eta eraginkorrerako eskubidea defendatzean. 
Horregatik guztiagatik, Nafarroako Alderdi Sozialista talde parlamentarioak honako mozio hau aurkeztu du:
1. Nafarroako Parlamentuak Nafarroako Gobernua premiatzen du akordio instituzionala bila dezan Nafarroako Parlamentuan ordezkatuta dauden indar politikoekin, Nafarroako Udal eta Kontzejuen Federazioarekin, gizarte-erakundeen parte-hartzearekin, giza eskubideak blindatzeko eta gorrotozko diskurtsoei aurre egiteko. 
2. Nafarroako Parlamentuak gure erkidegoko ikastetxeetan prebentzio-neurriak eta programak ezartzearen alde egiten du. Neurri eta programa horien helburua da aniztasuna errespetatzea eta gorroto-diskurtsoak elikatzen dituzten aurreiritziak eta estereotipoak ezabatzea. 
3. Nafarroako Parlamentuak Nafarroako Gobernua premiatzen du gizarteari zuzendutako sentsibilizazio-kanpainak egin ditzan, gorrotozko diskurtsoen ondorio negatiboez kontzientziatzeko, aniztasunarekiko errespetua sustatzeko eta, hartara, bizikidetzaren alde egiteko. 

